
Annotatsiya: Ushbu maqolada Aloe Vera (Aloe barbadensis miller) o‘simligining 

dorivor xususiyatlari va farmakologik ta’siri batafsil yoritilgan. Aloe Veraning kimyoviy 

tarkibi, jumladan, aloin, polisaxaridlar, vitaminalar va minerallar kabi faol 

moddalarining biologik xususiyatlari tahlil qilingan. O‘simlikning yallig‘lanishga qarshi, 

antibakterial, immunomodulyator, antioksidant va terini regeneratsiya qiluvchi ta’siri 

bo‘yicha ilmiy ma’lumotlar keltirilgan. Shuningdek, uning dermatologiya, kosmetologiya, 

gastroenterologiya va kardiologiya sohalaridagi qo‘llanilishi ko‘rsatib o‘tilgan. Aloe 

Veradan foydalanishda ehtiyot choralariga alohida e’tibor qaratilib, nojo‘ya ta’sirlar 

haqida ma’lumot berilgan. Maqola Aloe Veraning keng terapevtik qo‘llanilish 

imkoniyatlarini tushunishga yordam beradi va uning tabiiy vosita sifatidagi ahamiyatini 

ochib beradi. 

Kalit so‘zlar: aloe vera, dorivor o‘simlik, farmakologik xususiyatlar, 

antraxinonlar, aloin, aloemodin. 

 

Kirish. 

Tabiiy dorivor o‘simliklardan foydalanish zamonaviy tibbiyot va farmatsiya 

sohasining dolzarb yo‘nalishlaridan biri hisoblanadi [1]. Aloe Vera (Aloe barbadensis 

miller) – o‘zining keng terapevtik ta’siri va biologik faol moddalarining boyligi tufayli 

xalq tabobati va zamonaviy ilm-fanda alohida o‘rin tutadi. Uning yallig‘lanishga qarshi, 

antibakterial, regeneratsiyalovchi va immunomodulyator xususiyatlari ko‘plab 

kasalliklarni davolashda samarali natijalar beradi [2,3,4,5,6]. Bugungi kunda Aloe Vera 

kosmetologiya, dermatologiya, gastroenterologiya va boshqa tibbiyot yo‘nalishlarida 

keng qo‘llanilmoqda [7,8,9,10,11]. Shu bilan birga, uning boy kimyoviy tarkibi va turli 

farmakologik ta’sirlarining ilmiy asosda o‘rganilishi davolashning yangi usullarini 

yaratish uchun katta ahamiyatga ega. Aloe Veraning zamonaviy tibbiyotdagi 

qo‘llanilish imkoniyatlarini tahlil qilish mavzuning dolzarbligini belgilab beradi. 

Tadqiqot ishining maqsadi Aloe Vera (Aloe barbadensis miller) o‘simligining 

tarkibidagi asosiy faol moddalarni, ularning farmakologik xususiyatlarini va terapevtik 

ta’sirini ilmiy asosda o‘rganishdir. 

Tadqiqot natijalari Aloe Vera (Aloe barbadensis miller) – qadimdan dorivor va 

kosmetik maqsadlarda ishlatiladigan mashhur o‘simlikdir. Uning boy kimyoviy tarkibi 

va keng farmakologik ta’sir doirasi zamonaviy tibbiyot va farmatsiya sohasida 

qimmatbaho manba sifatida qaraladi. 

Tarkibi aloe Veraning tarkibida 75 dan ortiq faol modda aniqlangan bo‘lib, ular 

quyidagilardir: 

1. Aloin va aloemodin – antimikrob va yallig‘lanishga qarshi ta’sir ko‘rsatadi. 

2. Polisaxaridlar (asosan, atsinmannan) – immunitetni qo‘llab-quvvatlaydi. 

3. Vitaminalar – A, C, E va B guruh vitaminlari kuchli antioksidantlardir. 

4. Minerallar – kaltsiy, magniy, sink va kaliy metabolizmni yaxshilaydi. 

5. Aminokislotalar – umumiy salomatlikni mustahkamlashda ishtirok etadi. 

6. Saponinlar – antiseptik va sovutuvchi ta’sir ko‘rsatadi. 

7. Antraxinonlar – ichak peristaltikasini faollashtiradi [12,13,14,15]. 

Farmakologik xususiyatlari 

1. Teri regeneratsiyasini qo‘llab-quvvatlash 

Aloe Vera gel teri hujayralarining regeneratsiyasini tezlashtiradi, kuyish va 

jarohatlarni davolashda qo‘llaniladi. 

Antibakterial va antifungal xususiyatlari tufayli yara va infeksiyalarni oldini 

olishga yordam beradi. 

2. Immunomodulyator ta’siri 

Polisaxaridlar va saponinlar immunitetni mustahkamlab, organizmning 

kasalliklarga qarshi kurashish qobiliyatini oshiradi. 

Virusli va bakterial infeksiyalarda tananing himoya tizimini faollashtiradi. 

3. Virusga va bakteriaga qarshi ta’sir 

Aloin va aloemodin tarkibidagi birikmalar herpes, E. coli, Staphylococcus kabi 

virus va bakteriyalarni bostirishda samarali. Teri infeksiyalarini davolash uchun tashqi 

vosita sifatida ishlatiladi. 

4. Yallig‘lanishga qarshi ta’sir 

Aloe Vera yallig‘lanish mediatorlarini bostirish orqali artrit, ekzema va boshqa 

yallig‘lanishli kasalliklarni kamaytiradi. 

Tarkibidagi antioksidantlar hujayra shikastlanishini kamaytiradi. 

5. Ovqat hazmini yaxshilash 

Antraxinonlar ichakni tozalaydi va ich qotishini bartaraf etadi. 

Oshqozon shilliq qavatini himoya qilib, gastrit va yaralarni davolashda yordam 

beradi. 

6. Antioksidant xususiyatlar 

A, C va E vitaminlari tanadagi erkin radikallarni neytrallashtirib, qarish 

jarayonini sekinlashtiradi va surunkali kasalliklarning oldini oladi. 

7. Qon aylanishini yaxshilash 

Aloe Veraning bioaktiv moddalari qon tomirlarini kengaytiradi, qonning 

quyuqlashishini oldini oladi va yurak-qon tomir tizimini qo‘llab-quvvatlaydi 

[16,17,18,19,20]. 

Qo‘llanilish sohalari 

1. Kosmetologiya: Aloe Vera terini namlantiradi, qarishga qarshi kurashadi va 

akne bilan bog‘liq muammolarni kamaytiradi. 

2. Dermatologiya: Jarohatlar, kuyishlar, ekzema va psoriazni davolashda 

ishlatiladi. 

3. Gastroenterologiya: Gastrit, ich qotishi va dispepsiyani davolashda yordam 

beradi. 

4. Immunologiya: Immunitetni mustahkamlovchi tabiiy vosita sifatida tavsiya 

etiladi. 

5. Kardioologiya: Qon aylanishini yaxshilovchi qo‘shimcha vosita sifatida 

qo‘llaniladi [21]. 

Nojo‘ya ta’sirlari va ehtiyot choralari 

Aloinning haddan tashqari qabul qilinishi ich ketishi, qorin og‘rig‘i va elektrolit 

muvozanatini buzishi mumkin. 

Homiladorlik va laktatsiya davrida shifokor maslahatisiz foydalanish tavsiya 

etilmaydi. 

Allergik reaktsiyalar ehtimoli mavjudligi sababli, tashqi qo‘llashda dastlabki 

sinov o‘tkazish kerak [22,23]. 

Xulosa aloe vera boy tarkibi va ko‘p qirrali farmakologik ta’siri bilan zamonaviy 

tibbiyotda ahamiyatli o‘simlik hisoblanadi. Uning yallig‘lanishga qarshi, regeneratsiya 

qiluvchi, immunitetni oshiruvchi va antioksidant xususiyatlari bir qancha kasalliklarni 

davolashda muvaffaqiyatli qo‘llaniladi. Shunga qaramay, uni me’yorida va mutaxassis 

tavsiyasiga ko‘ra qo‘llash zarur. 

